
XALQARO JINOYAT HUQUQIDA DALILLAR INSTITUTINING NAZARIY-
HUQUQIY ASOSLARI 

Gafurova Shoira Baxodirovna  
Toshkent davlat yuridik universiteti  
tayanch doktoranti  

Annotatsiya. Ushbu maqolada xalqaro jinoyat huquqida dalillar tushunchasi, ularning turlari va jinoyat ishida 
dalillarning qoʻllanilishi, hozirgi kundagi dolzarb masalalardan biri elektron dalillarni qoʻllash masalasi koʻrib 
chiqiladi. Shu bilan birgalikda milliy va xalqaro qonunchilikning oʻxshash va farqli jihatlari qiyosiy tahlil qilinadi. 

Kalit soʻzlar: xalqaro huquq, xalqaro jinoyat sudi, dalillar, dalillarning turlari, rim statuti, elektron dalillar. 

DOI: https://doi.org/10.47390/SPR1342V5SI6Y2025N28  

Xalqaro jinoyat protsessi doirasida koʻrib chiqiladigan jinoyat ishlari boʻyicha 

dalillarning roli va ahamiyati toʻgʻrisidagi masalani tahlil qilishdan oldin dalillar oʻzi nima 

ekanligini aniqlash zarur. Avvalambor, milliy qonunchiligimizga murojaat qilmoqchiman. 

Oʻzbekiston Respublikasi Jinoyat-protsessual kodeksiga muvofiq, “Ijtimoiy xavfli qilmishning 

yuz bergan-bermaganligini, shu qilmishni sodir etgan shaxsning aybli-aybsizligini va ishni toʻgʻri 

hal qilish uchun ahamiyatga molik boshqa holatlarni surishtiruvchining, tergovchining va 

sudning qonunda belgilangan tartibda aniqlashiga asos boʻladigan har qanday faktik 

maʼlumotlar jinoyat ishi boʻyicha dalil hisoblanadi”[1]. Boshqacha aytganda, isbotlanishi lozim 

boʻlgan faktlar toʻgʻrisida qonunda yoʻl qoʻyiladigan vositalar va usullar yordamida olingan 

maʼlumotlar dalillar deb ataladi. Dalillar bilan ishlashda toʻgʻri natijaga erishish uchun ular ilmiy 

guruhlarga ajratiladi, yaʼni tasniflanadi. Tasniflash asoslari turlicha, ammo bir nechta 

guruhlarni ajratib koʻrsatish mumkin: 

 hosil boʻlish usuliga koʻra:  shaxsiy va ashyoviy  

mailto:shgafurova707@gmail.com
https://doi.org/10.47390/SPR1342V5SI6Y2025N28

 shakllanish manbaiga koʻra: dastlabki va hosila dalillarga boʻlinadi[2]. 

Ularning hammasi va har biri alohida-alohida bitta umumiy tezisga ishora qilgan 

taqdirdagina dalillar sistemasi vujudga keladi. 

Jinoyat-protsessual huquqida dalillarni toʻplash, tekshirish va baholashdan iborat 

boʻlgan isbotlashga katta ahamiyat beriladi. Isbotlash jarayonining boshlanish vaqtini aniqlash 

masalasi jiddiy ilmiy-amaliy ahamiyatga ega boʻlgan muhim masala hisoblanadi. Jinoyat 

protsessida mavjud boʻlgan nuqtai nazarlardan biri shundan dalolat beradiki, isbot qilish 

jarayoni faqat jinoyat ishi qoʻzgʻatilgandan soʻng, tergovchi dalillarni olishning qonunda 

nazarda tutilgan barcha usul va vositalaridan foydalanish imkoniyatiga ega boʻlgandagina 

vujudga keladi. Haqiqatan ham, agar biz qonunga murojaat qiladigan boʻlsak, dalillarning asosiy 

qismi tergovchi tomonidan aynan jinoyat ishi qoʻzgʻatilganidan keyin olinishini koʻramiz, 

chunki faqat tergovchi asosan dalillarni olish imkoniyatini beradigan tergov harakatlarini 

amalga oshirish huquqiga ega.  

Aynan jinoyat ishini qoʻzgʻatish bosqichida tergovchi birinchi marta dalillar va ularning 

bahosi bilan toʻqnashadi, chunki u nafaqat jinoyat ishini qoʻzgʻatish (va ish yangi bosqichga 

oʻtadi), balki jinoyat ishini qoʻzgʻatishni rad etish toʻgʻrisida ham qaror qabul qilishi mumkin, 

shundan soʻng jarayon toʻxtatiladi. Bayon etilganlardan kelib chiqadiki, isbotlash jarayoni 

jinoyat ishi qoʻzgʻatilgunga qadar ham mavjud boʻlib, u dalillarni olish va baholash bilan 

bogʻliq[3]. 

Xalqaro huquq normalariga kelsak, Jinoyat ishlari boʻyicha Xalqaro  sudning sud ishlarini 

yuritishga asos boʻlgan Rim statutining 69-moddasida[4] dalillar quyidagicha tasniflanadi: 

“Koʻrsatuv berishga kirishishdan oldin har bir guvoh ish jarayoni va isbotlash qoidalariga 

muvofiq haqqoniy koʻrsatuvlar berish majburiyatini oladi”. 

Guvohlar sud majlisida shaxsan oʻzlari koʻrsatma beradilar, chunki 68-moddada  

Protsedura va isbotlash qoidalarida bayon etilgan chora-tadbirlarda boshqacha tartib nazarda 

tutilmagan. Sud, shuningdek, guvohning jonli ovozda (ogʻzaki) yoki video yoki audiotexnika 

yordamida yozib olingan koʻrsatmalarini berishga, shuningdek, ushbu Nizom qoidalariga rioya 

qilgan holda va Protsedura va isbotlash qoidalariga muvofiq hujjatlar yoki yozuvlarni taqdim 

etishga ruxsat berishi mumkin. Bu choralar ayblanuvchiga zarar yetkazmasligi yoki uning 

huquqlariga zid boʻlmasligi kerak. 

64-moddaga muvofiq taraflar ishga taalluqli dalillarni taqdim etishlari mumkin. Sud 

haqiqatni aniqlash uchun zarur deb hisoblagan barcha dalillarni taqdim etishni talab qilishga 

haqli.  

Sud Protsedura va isbotlash qoidalariga muvofiq har qanday dalillarning daxldorligi 

yoki maqbulligi toʻgʻrisida qaror chiqarishi mumkin, bunda, shu bilan birga, ularning kuchini, 

shuningdek bunday dalillar odil sud muhokamasini oʻtkazishga yoki guvohning koʻrsatuvlariga 

adolatli baho berishga yetkazishi mumkin boʻlgan zararni hisobga oladi. Sud Protsedura va 

isbotlash qoidalarida nazarda tutilgan maxfiylik imtiyozlarini hurmat qiladi va ularga rioya 

qiladi. Sud hammaga maʼlum boʻlgan faktlarni isbotlashni talab qilmaydi, lekin ularni sud 

tartibida maʼlumot uchun qabul qilishi mumkin. 

Ushbu Statut qoidalari xalqaro miqyosda tan olingan inson huquqlarini buzish natijasida 

olingan dalillarga quyidagi hollarda yoʻl qoʻyilmaydi, agar: 

 qoidabuzarlik dalillarning ishonchliligiga jiddiy shubha tugʻdirsa; yoki 

 dalillarni qabul qilish ishni vijdonan koʻrib chiqishga toʻgʻri kelmasa va unga jiddiy zarar 

yetkazsa. 

Davlat tomonidan toʻplangan dalillarning maqbulligi yoki aloqadorligi masalasini hal 

qilishda, Sud ushbu davlatning milliy qonunchiligini qoʻllash boʻyicha qaror chiqarmasligi 

kerak. 

69-moddaning 5-bandi “maxfiylik imtiyozi” maʼlum shubhalarni keltirib chiqaradi, 

chunki qonunda ushbu imtiyoz qaysi aniq dalillarga nisbatan qoʻllanilishi haqida tushuntirish 

berilmagan. Shu bilan birga, Statutning 72-moddasida milliy xavfsizlikka daxldor maʼlumotlarni 

himoya qilish koʻrsatilgan. Biroq dalillar sifatida nafaqat mamlakat milliy xavfsizligiga daxldor 

hujjatlar, balki ishni koʻrib chiqish jarayonida olingan boshqa dalillar, masalan, davlat rahbari 

yoki boshqa mansabdor shaxslar ham ishtirok etayotgani shubha tugʻdiradi. 

Bundan tashqari, Rim statuti dalillarning aniq roʻyxatini nazarda tutmaydi, bu esa 

ulardan huquqni qoʻllash amaliyotida foydalanishni qiyinlashtiradi. Hozirgi kunda raqamli 

texnologiyalardan foydalanishning ortib borishi natijasida jinoyat ishida ham  elektron 

dalillarni qoʻllash masalasi ilgari surilmoqda.  Soʻnggi oʻn yilliklarda jinoiy tergovchilar va 

sudyalar xalqaro va ichki sud jarayonlarida jinoyat sodir etish bilan bogʻliq faktlarni aniqlashni 

qoʻllab-quvvatlash vositasi sifatida raqamli texnologiyalarga tobora koʻproq tayanmoqda. 

Xalqaro kontekstda videoyozuvlar, ochiq manbali onlayn maʼlumotlar, havodan dron orqali 

olingan tasvirlar, ijtimoiy media kontenti kabi keng koʻlamli raqamli vositalarning mavjudligi 

inson huquqlarining jiddiy buzilishini tergov qilishni kuchaytirish uchun keng imkoniyatlar 

ochib bormoqda. 

Xalqaro jinoyatlarni taʼqib etishda raqamli texnologiyalardan foydalanish xalqaro jinoiy 

tribunallarga jinoyat sodir boʻlgan joylardan uzoqligi (ham geografik, ham vaqt jihatdan) va 

mahalliy hokimiyat organlari hamkorligiga bogʻliqligi sababli duch keladigan baʼzi toʻsiqlarni 

yengib oʻtish imkonini beradi. Koʻpgina hollarda, masalan, siyosiy tartibsizliklar va qurolli 

toʻqnashuvlar sodir boʻlib turgan paytlarda guvohlarning koʻrsatmalarini olish, ularni soʻroq 

qilishda vaqt va mablagʻni tejashda zamonaviy texnologiyalarni qoʻllash har tomonlama qoʻl 

keladi. Xalqaro tribunallar dalillar toʻplashda nafaqat davlatlar balki xalqaro tashkilotlar bilan 

ham hamkorlik qilishini inobatga olgan holda raqamli texnologiyalarni qoʻllash ayni muddao 

hisoblanadi[5].  

Sunʼiy yoʻldosh tasvirlaridan dalillarning isboti sifatida foydalanish misollarini Xalqaro 

jinoyat sudi amaliyotida ham topish mumkin. Misol uchun, Darfur[6] ishida prokuror 

hukumatning isyonchilarga qarshi zoʻravonlik sodir etganligini isbotlash uchun raqamli 

texnologiyalardan foydalangan. Bundan tashqari 2005-yil 14-fevralda Livan Bosh vaziri Rafiq 

Haririning oʻlimiga sabab boʻlgan teraktga olib kelgan tayyorgarlik harakatlarini isbotlash 

uchun terrorizm jinoyati boʻyicha yurisdiksiyaga ega boʻlgan yagona xalqaro sud boʻlgan Livan 

Maxsus Tribunaliga (STL) telekommunikatsiya dalillari, jumladan, qoʻngʻiroq maʼlumotlari 

qaydlari va uyali aloqa saytlari haqidagi maʼlumotlarning taqdim etilishi ham ushbu jinoyatning 

koʻrib chiqilishiga katta yordam boʻlgan.   

Xalqaro sud jarayonlarida video va fotosuratlardan dalil sifatida foydalanish yangilik 

emas. Bu sud zalida Ikkinchi jahon urushining soʻnggi kunlarining jonli tasvirlari namoyish 

etilgan va sudyalarning faktlarga baho berishiga sezilarli taʼsir koʻrsatgan Nyurnberg sudiga 

borib taqaladi. Soʻnggi yillarda esa bu kabi raqamli texnologiyalardan foydalanish soni tobora 

ortib bormoqda. Masalan, Sobiq Yugoslaviya boʻyicha Xalqaro Jinoyat Tribunal (ICTY) Tolimir 

ishida mahbuslarning katta guruhlari va maʼlum joylarda jasadlarni topish, binolar va transport 

vositalari mavjudligini isbotlash uchun AQSh harbiylari tomonidan prokurorga taqdim etilgan 

sunʼiy yoʻldosh tasvirlariga murojaat qiladi. Srebrenitsada sodir etilgan ommaviy va ogʻir 

qotilliklarni isbotlash uchun havo tasvirlari ishlatilgan[7]. 

Biz yaxshi bilamizki, har qanday xalqaro jarayonda ikki, baʼzan esa undan ham koʻp 

davlat ishtirok etadi, ularning har biri oʻz milliy qonunchiligiga ega boʻlib, uning normalari bir-

biridan farq qilishi mumkin. Shu munosabat bilan yagona yechimga kelish ancha qiyin boʻladi. 

Agar Rim statutida xalqaro sud ishlarini yuritish ishtirokchilari uchun majburiy boʻlgan 

dalillarning batafsil roʻyxati nazarda tutilganida edi, turli qarama-qarshiliklarning oldi olingan 

boʻlar edi. 

Taʼkidlash joizki, dalillarni aniqlash, qayd etish, olib qoʻyish, tadqiq etish va ulardan 

foydalanish bilan bogʻliq jarayon xalqaro huquqda ham qonun bilan mustahkamlanishi lozim. 

U yoki bu meʼyoriy materialga oʻzgartirishlar kiritish har doim muayyan qiyinchiliklarni keltirib 

chiqaradi va bu hujjat xalqaro maqomga ega boʻlganda yanada murakkablashadi. Bugungi 

kunda umummajburiy xususiyatga ega boʻlgan jinoyat-protsessual normalarni qabul qilish 

zarurati yuzaga kelmoqda. Rim statutiga imzo chekkan va uni ratifikatsiya qilgan davlatlar 

uning barcha qoidalariga rioya qilishlari kerak. Agar uni qayta ishlash zarurati tugʻilsa, 

davlatlararo huquqiy komissiya tuzilishi kerak, uning tarkibiga xalqaro huquq va jinoyat 

protsessi sohasidagi mutaxassislar kiritilishi shart. Bu esa undan huquqni qoʻllash amaliyotida 

eng samarali foydalanishni taʼminlaydi. 

Sudning hukm chiqarishi, shu jumladan xalqaro jinoyat protsessi doirasida ham, tergov 

va sud muhokamasi davomida amalga oshirilgan jinoyat ishi boʻyicha oldingi barcha xalqaro 

jinoyat-protsessual faoliyatning mantiqiy yakunidir. Tabiiyki, hukm protsessual hujjat sifatida 

qonuniy, asosli va adolatli qaror qabul qilish imkonini beradigan, aniqlangan va isbotlangan 

yuridik ahamiyatga molik holatlarni aks ettirishi lozim. Bu esa, umuman protsessual faoliyat, 

jinoyat ishlari boʻyicha dalillar va isbotlash bir necha nisbatan mustaqil bosqichlardan 

oʻtadigan, oʻzining huquqiy tartibga solinishi va amalga oshirilishi xususiyatlariga ega boʻlgan 

murakkab tizim ekanligining natijasidir. 

Har qanday jinoyat ishi boʻyicha dalillarning roli va ahamiyati oʻziga xos, universal 

xususiyatga ega boʻlib, ularni baholamaslik mumkin emas. Bu, ayniqsa, xalqaro jinoyat 

protsessida sud tomonidan chiqariladigan hukmning qonuniyligi, asosliligi va adolatliligini 

taʼminlashda muhim ahamiyat kasb etadi. 

